
Nafarroako Gorteetako kide den eta Unión del Pueblo Navarro (UPN) talde parlamentarioari atxikita dagoen Leticia San Martín Rodríguez andreak, Legebiltzarreko Erregelamenduan ezartzen denaren babesean, honako mozio hau aurkezten du, Osoko Bilkuran eztabaidatzeko: 
Zioak 
Nafarroako Foru Komunitateko farmazia-laguntza jarraitua 129/2003 Foru Dekretuak bermatzen du (maiatzaren 26koa, jendea hartzeko ordutegia, zaintzako zerbitzua eta oporraldia ezartzen dituena, farmazia bulegoetarako). Erregelamendu horrek farmazia-bulegoei buruzko estatuko nahiz foru-erkidegoko araudia garatzen du; hau da, Farmazia-bulegoen zerbitzuak arautzen dituen apirilaren 25eko 16/1997 Legea eta Farmazia-laguntzari buruzko azaroaren 16ko 12/2000 Foru Legea. 
Maiatzaren 26ko 129/2003 Foru Dekretuan ezartzen da farmazia-bulegoen ordutegiaren gaineko araubidea. Halatan, astelehenetik ostiralera bitarte gutxienez ere 7 orduz ireki behar dituzte, eta larunbatetan, berriz, gutxienez ere 3 orduz. Ezaugarri jakin batzuk dituzten herrietan aplikatu beharreko gutxieneko ordutegi murriztua ere ezartzen da (700 biztanle baino gutxiago izatea, edo herrian zabalik dagoen farmazia-bulego bakarra izatea, baldin eta osasun-etxea bertan kokatua ez badago): 6 ordu astelehenetik ostiralera, eta larunbatetan ixten ahalko dute baldin eta inguru berean edo gertuko herri batean guardian dauden farmazia-bulegoen bidez bermatzen bada farmazia-laguntza eta farmazia-bulego horietara iristeko 20 minutu baino gutxiago behar badira. Igandeetako, jaiegunetako eta gisakoetako ordutegia ere arautzen da. 
Erregelamenduak orobat ezartzen du farmazia-bulegoen guardiako zerbitzuen gaineko araudia. Iruñean eta Iruñerrian 7 eremu ezartzen dira, halako moduan non horietako bakoitzean gutxienez ere guardiako farmazia bat egonen baita egunez; gauez, berriz, gutxienez ere 3 farmazia egonen dira guardian (horietako bi, Iruñean). Tuteran, guardiako farmazia bat egonen da egunez eta beste bat gauez 25.000 biztanle bakoitzeko. Gainerako lurraldean ere arautzen da guardiako farmaziak egotea. Orobat ezartzen da zer herritan den nahitaezkoa farmazialari baten presentzia fisikoa asteko egun guztietan (baita igande eta jaiegunetan ere), guardiako txandak dirauen denbora guztian. 
Nafarroako Gobernua foru-dekretu proiektu bat lantzen ari da egun, indarrean dagoena ordeztuko duena eta jendaurreko ordutegia, guardiako zerbitzua eta farmazia-bulegoen aldi baterako itxiera arautuko dituena. Foru-dekretu berri hori atzerapausoa da farmazia-bulegoek nafarrei ematen dieten zerbitzuari dagokionez, zeren eta, besteak beste, murriztu egiten baitu astelehenetik ostiralera eta larunbatetan gutxienez ireki beharreko orduen kopurua, murriztu egiten baitu gutxieneko ordutegi murriztua eta murriztu egiten baitu guardiako farmazien kopurua. 
Nafarroako Udal eta Kontzejuen Federazioak foru-dekretu proiektu horren balorazioa egin du; errefusatu egiten ditu guardiako farmaziek herritarrei eman beharreko zerbitzuari begira foru-dekretuak ezartzen dituen murrizketak eta, hortaz, horren aurkako txostena eginen du. 
Gogorarazi beharra dago ezen farmazia-bulegoak herritarrei ematen zaien osasun-laguntzaren parte integrala direla. Hori dela-eta, herritarrei emandako farmazia-laguntza mantendu beharra dago, herritarrek medikamentuak nahiz bestelako produktuak lortu ahal izatea bermatzen duten ordutegien bidez, eta hori bereziki garrantzitsua da jaiegunetan eta gauez "guardiako farmazien" bidez, horiek bermatzen baitute tratamendua bizkor hasi ahal izatea edo errezeta bidezko medikazio erregularra lortzea. 
Hori dela eta, erabaki proposamen hau aurkezten dugu:
Nafarroako Parlamentuak Nafarroako Gobernua premiatzen du konprometitu dadin gutxienez ere mantentzera: 
1. Farmazia-bulegoak irekitzeko gutxieneko ordutegiak. 
2. Nafarroako Foru Komunitateko guardiako farmazien kopurua. 
3. Farmazilairen presentzia fisikoa farmazia-bulegoetan. 

